
Este ano, a maquetación da revista Maruxía nº 25 correu a cargo do alumnado de TIC de 4º 
ESO. Somos un grupo de 16 persoas que conseguimos sacar adiante esta revista. Non foi 
fácil, xa que tivemos que aprender moitas cousas en “pouco” tempo para poder maquetar, 
editar, planificar... Por outra parte, tamén recibimos a axuda de moitos profes do centro e 
alumnas e alumnos, xa que obtivemos un resumo de cada excursión, charla, acto...

A constancia e o afán por mellorar non faltou nas clases mentres maquetabamos artigos, 
editabamos imaxes, corrixiamos textos... Miruca Parga, a nosa profesora de TIC, 
axudounos en todo momento, dando a súa opinión e colaborando con nós á hora de facer 
moitos dos traballos. Sempre tivemos tamén o apoio de José Luis, o coordinador TIC, que 
solucionou os problemas técnicos e revisou a maquetación. Consideramos importante o 
feito de que toda a publicación está elaborada con software libre, desde o sistema 
operativo ata os programas de maquetación e edición de imaxes. 

Este ano, como ben dixen máis arriba, é o 25 aniversario da revista. Por este motivo, 
tiñamos o listón moi alto. Nesta edición, á parte de publicar novos artigos e traballos, 
facemos un pequeno repaso das vinte e cinco revistas anteriores. Nel, queremos recordar 
antigos artigos que cremos que son de interese. E estarédesvos preguntando: "Como é 
que se leva vinte e cinco anos facendo a revista e xa hai vinte e cinco exemplares?" Pois 
ben, a resposta é que no ano 1994, a Asociación Cultural Os Matos editou dous números 
de Maruxía: o nº0 en outubro e o nº1 en maio.

Esperemos que vos guste a revista, que recordedes actividades feitas no curso e, sobre 
todo, e creo que o máis importante: que todos teñamos as ganas e, quen di que non, a 
oportunidade, de publicar esta revista por moitos anos máis.

Alejandra Alonso Fernández - 4º ESO



Colleunos moi de imprevisto terche que 
escribir isto, pero a verdade é que non 
nos é difícil escribirche algo despois de 
tantos anos ao teu carón. Desde o 
primeiro día que chegamos a este 
instituto, tanto ti como o resto de 
profesores, recibístesnos con moito 
cariño e iso foi algo que nos marcou.
Co paso dos anos fúcheste convertendo 
nun dos nosos piares neste centro, 
sempre coidándonos, aconsellándonos e 
intentando levarnos polo mellor camiño.

Aínda que nos levamos algunha que 
outra bronca túa, os momentos que 
pasamos ao teu lado son todos 
inolvidables. Non temos máis que 
palabras de agradecemento por todo o 
que nos aportaches durante estes anos. 
Tanto ti coma nós, pechamos unha gran 
etapa neste centro e estamos moi felices 
de ter compartido estes 6 anos contigo. 
Non nos levamos só un profesor, senón 
tamén un amigo.
QUERÉMOSTE!

O pasado día 26 de outubro, todo o alumnado 
de 2º ESO, coas profesoras dos departamentos 
de Xeografía e Historia (Maribel), Relixión 
(Begoña) e Plástica (Teresa), fomos pasar o día a 
Asturias para visitar algúns portos pesqueiros e 
o Centro Niemeyer.

Pola mañá fomos a Cudillero (unha pequena vila
turística e pesqueira na que as casas, de 
colores,
están situadas de forma descendente cara ao
centro da localidade). Alí, realizamos unha 
actividade en grupos, fotografando sitios 
importantes desta poboación e explorando o 
lugar. Tomamos o almorzo e fomos 
directamente ao Centro Niemeyer, en Avilés, 
para facer unha visita guiada pola exposición de
Joaquín Sorolla e traballar no obradoiro 
pintando un dos seus cadros máis importantes 
"Corriendo por la playa".

Comemos no centro e, pola tarde, fomos a
Puerto de Vega, outra localidade turística e
pesqueira chea de fermosas rúas que
antigamente tivo un porto no que atracaban os
seus barcos baleeiros. Alí repetimos a actividade
feita pola mañá. Despois diso, voltamos cara a
Burela facendo xogos no autobús e divertíndonos 
todos xuntos, profesoras, alumnas e alumnos.

Laura Rodríguez López - 2º ESO A

O martes 9 de outubro, ás 8:30h, fomos 
a unha saída en autobús ata Foz para 
facer kaiak e surf na ría desta localidade 
e na praia da Rapadoira, dentro do 
programa "Mares de Cultura". Ao chegar 
alí, recibíronnos uns monitores de 
Maremasma que nos dividiron en dous 
grupos para facer as actividades e logo 
repartíronnos uns traxes de neopreno.

Despois diso, baixamos ata a praia e alí 
entregáronnos as táboas, os kaiak e as 
pas, e antes de comezar a usar o 
material, déronnos unha breve charla de 
como funcionaba todo aquilo.
Seguidamente, cada grupo comezou a 
actividade que lle correspondía e ao 
cabo dun tempo cambiamos.

Ao rematar as actividades, démonos
unha ducha,  devolvemos o material e 
limpamos as táboas de surf, deixamos 
os nosos neoprenos, vestímonos e os 
profesores déronnos un tempo para 
comer a nosa merenda e ir dar unha 
volta. Ás 13:30h volvemos ao autobús 
para retornar ao instituto.
Foi unha viaxe moi divertida.

Dámaris Carballo Dorado - 2º ESO B

Algúns alumnos e alumnas de 1º de 
Bacharelato xuntámonos por unha boa 
causa: acabar coa leucemia infantil grazas 
á investigación. Unímonos ao proxecto “La 
Vuelta al Cole” da Fundación “Uno entre 
cien mil”. Esta iniciativa consiste en que o 
alumnado corra aportando un euro 
solidario que será investido nunha bolsa 
de investigación.

Todo empezou cando Benxa, o noso 
profesor de Educación Física, nos dixo que 
tiña pensada unha actividade para subir 
nota. Todo aquel que estivese interesado 
tiña que ir ao día seguinte á biblioteca 
durante o recreo. Alí explicounos en que 
consistía, as tarefas que tiñamos que facer 
etc. Ese mesmo día abrimos un novo 
grupo de WhatsApp para repartirmos o 
traballo e ir comentando todos os pasos 
que iamos dando cada un de nós.

O primeiro foi buscar o máximo número 
de patrocinadores posibles; ao cabo 
dunha semana xa tiñamos máis de mil 
euros recadados só de empresas da zona. 
Ademais, fixemos rifas para sortear unha 
caixa de peixe que nos doaron.

A continuación, deseñamos o percorrido 
da carreira: unhas voltas no parque que 
está preto do instituto. 

Despois de saber exactamente todos os 
patrocinadores e o percorrido, fixemos o 
cartel e encargámonos de repartilo por 
todos os establecementos de Burela. 
Tamén difundimos información en todos 
os cursos do instituto e intentamos que 
aportaran o seu euro para a causa.

Fixéronnos unha entrevista para El 
Progreso, publicaron unha noticia en
La Voz de Galicia e falamos en Radio Burela 
para anunciar a carreira. Como resultado 
de todo este laborioso traballo, acadamos 
arredor de dous mil cincocentos euros 
para a fundación.

Cando todo estivo preparado para o gran 
día, os nervios estaban a flor de pel: sairía 
ben...? Dariamos organizado a tantos 
nenos e nenas…?

Despois de que todo pasou e botando 
unha ollada atrás, decatámonos de que 
vivimos unha preciosa experiencia que nos 
fixo sentir mellores persoas. 

Laura Pernas Pérez - 1º Bacharelato

Os alumnos de 3º da ESO do IES Perdouro 
fixemos o día 21 de novembro unha viaxe 
a Asturias para ver pola mañá a Central 
Leiteira Asturiana e pola tarde visitar o 
Museo da Minaría.
Sobre as 10:00 horas chegamos a Granda, 
onde se atopa a Central Leiteira. Alí, uns 
guías recibíronnos para ensinarnos a 
fábrica. Entramos nunha sala onde nos 
puxeron unha bata e un gorro e 
guiáronnos pola factoría; o primeiro que 
nos ensinaron foi a descarga do leite 
(2.000.000 litros) procedente das granxas. 
Este leite pasa despois a uns tanques de 
hixenización e esterilización; alí extráese a 
manteiga e o resto pasa á uperización, 
para repartir o leite en distintos envases e 
saír pola parte de atrás da fábrica con 
destino aos comercios españois.
Sobre as 16:00 horas comezamos a visita 
ao Museo da Minaría de Asturias. O 
primeiro que fixemos foi descender nun 
ascensor ata unhas galerías, fomos 
camiñando por elas e vimos carbón nas 
paredes e unhas vías por onde van os 
vagóns; estaba todo moi escuro. Baixamos 
por unha rampa e leváronnos nun 
pequeno tren, despois ascendemos ao 
museo. Alí vimos ferramentas e imaxes da 
historia dos mineiros.
Chegamos a Burela sobre as 20:30 horas.

Luis López Ramos - 3º ESO A

O alumnado de 3º ESO chegamos ás 11:20h 
á nosa primeira parada: o Acuario Finisterre. 
Alí, recibiunos unha monitora que nos 
acompañou á sala Maremagnum; o primeiro 
foi escoitar unha explicación sobre os tipos 
de peixes e as distintas clases de peles. 
Tamén nos falaron dos seus diferentes tipos 
de respiración, as súas formas de 
reprodución e as formas dos ovos dos 
tiburóns, dos cales nos proporcionaron 
moita información. Despois desta 
explicación, pasamos á visita libre, na que 
visitamos as distintas salas e exposicións. 
Logo de gozar deste tempo, dirixímonos no 
autobús a un lugar onde comer.
Despois da comida, fomos á Fundación 
Barrié na que uns monitores nos deron a 
benvida.
Alí iamos facer unha actividade de Robótica, 
pero antes de todo déronnos unha pequena 
noción sobre o que eran os robots e que 
función desenvolverían no futuro. Coa 

explicación dada, pasamos á práctica: os 
monitores entregáronnos unha tableta e un 
robot (M-bot) cos que iamos desenvolver 
aquela actividade. Despois disto, pasamos a 
crear diferentes circuítos ou programas para 
ir colléndolle o gusto á cousa. Ao final, con 
todas as instrucións dadas, cada grupo tiña 
que desenvolver un programa para que o 
robot loitase contra os demais dos outros 
grupos, o cal foi moi divertido e emocionante. 
Cando rematou o obradoiro, todos, con 
educación, aplaudímoslles aos monitores e 
estes felicitaron os profesores polo noso bo 
comportamento.
Todos felices volvemos ao autobús e 
percorremos o camiño de volta a Burela, a 
onde chegamos cara ás 20:20h.
Para min esta foi unha viaxe moi entretida e 
didáctica na cal aprendemos moitas cousas. 
Estou moi satisfeito de ter ido.

Manuel González Pérez - 3º ESO B



O venres 30 de novembro o alumnado de 4º ESO 
viaxou ata Vigo; máis concretamente, fomos ata a súa 
Universidade. Ás oito da mañá xa estabamos todos 
listos para emprender a viaxe. Chegamos arredor das 
11:30h e recibíronnos cun agasallo na Escola de 
Enxeñaría de Minas e Enerxía, onde se poden cursar 
diferentes graos e mestrados relacionados con esta 
enxeñaría. Despois de darnos o agasallo, o profesor, 
co cal teriamos a primeira charla, levounos ata un 
laboratorio desta parte da Universidade.

Na primeira charla, “Física Recreativa”, explicáronnos 
algúns conceptos de Física, como a lonxitude de 
onda, e tamén o funcionamento do ollo con respecto 
ás cores, facendo un inciso nas cores primarias 
(vermella, verde e azul) e a súas complementarias 
(cian, maxenta e amarela); cando unha cor primaria 
desaparece, dá lugar á súa complementaria e 
mediante diversos experimentos, dos cales puidemos 
formar parte, este profesor foi quen de explicarnos 
as cores que se producían nunha pompa de xabón.

Para a segunda charla, “Topografía con realidade 
aumentada”, viñeron tres profesores: un deles 
fíxonos unha pequena presentación en PowerPoint 
das diferentes ramas que tocaban e os outros dous 
fixeron unha pequena explicación do seu traballo.

12



Para finalizar esta charla, puidemos 
experimentar cunha caixa de area, a cal 
tiña uns sensores para mostrar curvas 
de nivel e diferentes cores para saber se 
unha superficie estaba elevada ou non.

Na última charla á que asistimos nesta 
visita, “A febre dos materiais”, un 
profesor desta Universidade puxo ao 
noso alcance diferentes materiais, os 
cales puidemos tocar e tamén 
puidemos preguntar  polo seu uso ou a 
súa composición. Fixo fincapé nalgúns 
deles: sobre todo nunha estrutura con 
forma de panal de abella, usada nos 
avións; en diferentes fibras, como a de 
carbono; en diferentes tipos de 
plásticos e na súa nomenclatura, 
destacando o policarbonato e o 
metacrilato.

Explicáronnos diferentes métodos de 
soldadura, destacando a de fricción (as 
pezas únense pola calor producida por 
este proceso).

Para darlle fin a esta charla, o profesor 
fixo dous experimentos: 
no primeiro, fixo unha escuma, a que se 
usa para o recubrimento dos teitos, 
mesturando dous produtos e o segundo 
consistiu en conseguir cobre a partir da 
súa mena (el fíxoo poñendo en contacto 
unha lámina de ferro con ácido).

Arredor das 15:00h saímos da 
Universidade e dirixímonos á Laxe, un 
centro comercial preto do porto de 
Vigo; alí comemos e deixáronnos tempo 
libre. Ás cinco xa estabamos todos na 
entrada do centro comercial e, 
aproveitando que Vigo destaca polo seu 
decorado de Nadal, fomos dar un paseo 
pola Gran Vía vendo o acendido das 
luces desta época. 

Ás 18:30 horas, puxemos rumbo a 
Burela.

Salma Yáñez Rego - 4º ESO

Chegamos a Cafés Candelas e dirixímonos, con 
batas e gorros, á zona de almacenaxe dos grans, 
onde nos contaron que eran o produtor número 
un de café en España. Nesa parte da visita foi 
tamén onde nos dixeron que traballaban con dúas 
variedades  diferentes e que os países produtores 
se situaban en rexións de África, Asia e Suramé-
rica. Despois seguimos o proceso de forneado, 
embalaxe e distribución. Ao acabar esta visita, 
fomos ata Quescrem.
Esta empresa nace a partir dun proxecto de 
investigación universitaria e, por esa mesma 
razón, os seus traballadores son moi novos. Aquí 
leváronnos ata as oficinas, para despois baixar ata 
a cadea de produción e embalaxe; o que foi unha 
mágoa na visita a esta empresa foi que non 
tivemos a oportunidade de ver as máquinas en 
funcionamento.

Andrés Pardo Parra - 4º ESO

O día 30 de outubro, os alumnos/as de 4º ESO acudimos 
a unha actividade realizada a quinta hora da mañá. Esta 
actividade consistiu en visitar un planetario móbil, que 
nos trouxo Íñigo De La Quadra Salcedo, un dos fillos de 
Miguel de la Quadra Salcedo.

Chegamos á aula de Música e xa nos deu as instrucións 
para poder realizar a actividade con normalidade. Cinco 
minutos despois, entramos na cúpula: comezamos 
cunha imaxe xeral do universo e a medida que iamos 
avanzando, viamos a Terra e o Sistema Solar dende 
diferentes puntos de vista; ata puidemos observar o 
lado oculto da Lúa.

Pasamos un momento divertido aprendendo sobre o 
Universo; foi incríbel.

Sergio Alonso Mon - 4º ESO



O ano 2019 é declarado pola 
UNESCO como o Ano Internacional 
da Táboa Periódica dos Elementos 
Químicos para conmemorar o 150 
aniversario da creación da mesma 
polo científico Dmitri Mendeleiev, 
considerado como un dos pais da 
química moderna.

Dmitri Mendeléiev en 1907

Naceu o 8 de febreiro de 1834 en Tobolsk, 
Siberia, foi o menor de 17 irmáns. Cursou 
estudos de Química na Universidade de San 
Petesburgo e en 1859 trasládase a Alemaña 
para ampliar estudos na Universidade de 
Heidelberg onde coñeceu os químicos máis 
destacados da época (Kirchhoff, Bunsen, 
Canizzaro).

Unha vez de regreso a Rusia é nomeado 
profesor do Instituto Tecnolóxico de San 
Petersburgo en 1864 e profesor de Química 
Xeral na universidade en 1867, perma-
necendo nesta cátedra durante 23 anos, 
cargo que terá que abandonar por
motivos políticos, pero concédeselle a 
dirección da Oficina de Pesos e Medidas
en 1893.

Escribiu os Principios de Química (1868- 
1870), onde formulou a súa famosa táboa 
periódica. Ademais da táboa periódica 
tamén é recoñecido polas aportacións á 
agricultura, gandería, industria e ao 
petróleo. Realizou investigacións no estudo 
da química das disolucións, a expansión 
térmica dos líquidos, a natureza do 
petróleo, o estudo das desviacións dos 
gases reais respecto do enunciado na lei de 
Boyle-Mariotte e unha formulación máis 
exacta da ecuación de estado dos gases.

No ano 1906 é proposto para o premio 
Nobel de Química por ser considerado 
como unha das mentes máis brillantes, 
polo que debía de ser recompensado, pero, 
ao final, concedéuselle ao químico francés 
Henri. Moissan polo illamento do flúor, 
debido á intervención do académico Peter 
Klason. Pero quen realmente estaba detrás 
para que non se lle concedera o premio era 
Arrhenius, gañador do Nobel en 1903 pola 
súa Teoría de Disociación Electrolítica, quen 
non perdoaba a Mendeleiev a critica ao seu 
traballo en público. Un ano despois, en 
1907, faleceu Mendeleiev, en San 
Petersburgo.

En 1955 é descuberto un novo elemento 
químico que leva o seu nome o mendelevio 
(Md), con número atómico 101.

A principal aportación de Mendeleiev á 
ciencia é a ordenación dos elementos 
químicos no sistema periódico ou táboa 
periódica. A medida que se descubrían 
novos elementos químicos tíñase a 
necesidade de clasificalos para facilitar o 
seu estudo e comprender mellor as súas 
propiedades.

A elaboración da táboa periódica foi levada 
a cabo por Mendeleiev ao longo dos anos 
1868-1869. Demostrou que as propiedades 
dos elementos químicos eran funcións 
periódicas das súas masas atómicas 
crecentes e así os elementos químicos 
ordénanse en liñas horizontais de esquerda 
a dereita. Conseguiu ademais que os 
elementos con propiedades químicas 
semellantes se situaran na mesma columna 
vertical. A táboa periódica actual débese a Moseley. 

Nela os elementos químicos colócanse en 
orde crecente segundo o seu número 
atómico (Z). Os elementos que están no 
mesmo grupo posúen o mesmo número
0de electróns no último nivel de enerxía 
conservando a periodicidade das propie-
dades como xa observara Mendeleiev.  

Bibliografía consultada:
https://rusopedia.rt.com/personalidades/cientificos 
issue_120.html
http://www.mcnbiografias.com/app-bio/do/show?
key=mendeleiev-dimitri-ivanovi
https://es.wikipedia.org/wiki/Dmitri_Mendeléyev
https://www.biografiasyvidas.com/biografia/m/
mendeleiev.htm
https://www.buscabiografias.com/biografia/verDetalle/
6409/Dmitri%20Mendeleiev

  
Ana Vázquez Sesmonde

Profesora de Física e Química

Ao mesmo tempo que Mendeleiev, pero de 
forma independente, J. L. Meyer clasifica 
tamén os elementos químicos de maneira 
similar, pero baseándose nas propiedades 
físicas dos elementos e non nas químicas 
como Mendeleiev.

Convencido desta clasificación, Mendeleiev 
alterou o valor das masas atómicas dalgúns 
elementos xa coñecidas entón, dándolles 
outro valor que consideraba máis correcto, 
coma as do indio, o berilio e o uranio. 
Noutros casos, inverteu a orde da masas 
atómicas de certos elementos para que 
quedasen agrupados cos das mesmas 

propiedades, como o cobalto-níquel ou 
telurio-iodo. E, por último, predixo a 
existencia de elementos aínda desco-
ñecidos e as súas propiedades deixando 
ocos no lugar que ocuparían. É o caso do 
escandio, o galio ou o xermanio.

A táboa períódica de Mendeleiev presenta 
algúns problemas como non predicir o 
grupo formado polos gases nobres (aínda 
non se coñecían nesa época), ademais 
pensaba que non existían elementos que 
non reaccionasen e formasen compostos. 
Carecía de sitio para os lantánidos e 
actínidos e non separaba os metais dos
non  metais.

Esta bonita época do ano que tanto 
esperan os máis pequerrechos da casa 
como os maiores chegou tamén ao IES 
Perdouro. Como non podía ser doutra 
maneira, as alumnas e alumnos do centro, 
puxémonos mans á obra. Dende varios 
departamentos xurdiron diferentes ideas e 
houbo varias aportacións. Decoramos o 
noso instituto polos corredores, ventás, 
portas, aulas...

Na entrada, atópase a nosa grande árbore 
de Nadal, mostra do traballo en equipo do 
Departamento de Tecnoloxía. O alumnado 
de 4º de ESO de Tecnoloxía compuxo cinco 
triángulos rectángulos recheos de tuberías 
de PVC de diferentes tamaños. O alumnado 
de 2° e 3° de ESO axudou a cortar e pintar 
as tuberías de branco e os máis pequenos, 
os de 1° ESO, aportaron os seus adornos: 
uns pequenos anxos, pompóns e agasallos 
para encher as tuberías.

O Departamanto de Mecanizado fixo a 
armazón para unir os paneis e a estrela. 
Para a súa iluminación contouse coa axuda 
do Departamento de Electrónica.
Por outro lado, o alumnado de 4° de ESO 
tamén elaborou unha figura de Papá Noel 
para colocar un "photo-call" na entrada do 
centro, debuxado e pintado por eles, coa 
axuda de tres rapaces de diferentes cursos: 
David, Cristina e Lucía.

Xa para rematar, o Departamento de 
Francés ambientou a entrada cunha 
cheminea de cartón reciclado. O broche 
final púxoo o alumnado do CM de 
Instalacións en Telecomunicacións, quen 
programou un letreiro luminoso para 
desexar unhas felices festas. Con todo xa 
rematado e decorado, grazas a un bo 
traballo en equipo, marchamos a gozar 
destas breves vacacións. Non sen antes 
desexar a toda a comunidade educativa un 
bo Nadal!!

Alejandra Alonso Fernández - 4º ESO

O alumnado de 1º de ESO coa 
axuda dos departamentos de 
Lingua Castelá, Relixión, Artes 
Plásticas, Música e Biblioteca 
encargouse da celebración do Día 
Escolar da Paz e da Non violencia 
que tivo lugar no patio do IES 
Perdouro o martes 5 de febreiro.

O Día Escolar da Non violencia e da 
Paz foi celebrado por primeira vez 
en 1964. O obxectivo era e é a 
educación en tolerancia e para a 
tolerancia, a solidariedade, a 
concordia, o respecto aos Dereitos 
Humanos, a non-violencia e a paz. 
Neste día, como todos os día do 
ano, o IES Perdouro quere ser 
reflexo da convivencia en paz e do 
entendemento entre persoas de 
distinta formación, raza, cultura e 
relixión.

Conmemórase ademais a morte do 
líder nacional e espiritual da India, o 
Mahatma Gandhi, o 30 de xaneiro 
de 1948, asasinado a tiros por un 
fanático hinduísta. 

O xoves 22 no recreo realizouse un acto cunha 
lectura de textos realizados por alumn@s do 
centro. A continuación os alumnos de 3º ESO 
interpretaron un rap titulado "Non significa NON" e 
a canción de Rozalén, "La puerta violeta".

Karina Parga Chao
Prof. Responsable de biblioteca

Gustoume moito coñecer un pouco máis da 
miña vila. Ese día, o mércores 19 de decembro, 
erguinme axiña, moi emocionada. Cando 
cheguei ao instituto, estaban xa todos os meus 
amigos; fomos deixar as mochilas na clase e 
volvemos abaixo.
Primeiro, fomos en autobús ata o porto, 
mentres que Maribel nos explicaba datos das 
rúas, da vila... Cando chegamos ao porto, 
baixamos do autobús e, mentres que Maribel 
explicaba, nós atendiamos. Logo, fomos cara á 
Marosa. Alí, completamos unha ficha e 
regresamos outra vez á vila para ir visitar a 
igrexa da Vila do Medio.
No seu interior, había un belén moi bonito e 
moi grande. ENCANTOUME!! Explicáronnos toda 
a historia da igrexa, que era moi interesante: as 
súas partes, a historia das pinturas... Fixemos 
outra ficha e saímos fóra para sacar unha foto.
E aí acabou todo. Volvemos ao instituto, tivemos 
un recreo e demos as dúas últimas clases.
Encantoume esta excursión porque coñecín un 
pouco máis Burela. Foi moi divertido xa que vin 
cousas que nunca vira e aprendín cousas que 
nunca me dixeran.

O mércores 16 de xaneiro ao noso 
instituto veu Alicia Lago, unha profesora 
arxentina, para contarnos a súa historia 
coa emigración, as vivencias que ela 
experimentou nas súas propias carnes.
O que máis recalcou foi que a xente que 
marchaba para Arxentina conseguía o seu 
traballo grazas a persoas da súa aldea que 
marcharan antes, aos veciños propios de 
alí. Non había teléfono e, ao mellor, se ti 
mandabas cartas en busca de traballo, 
tardaba tres meses en chegar a resposta 
para que alguén te reclamara e che 
buscara traballo ou para que a familia 
recibira novas de alguén que marchara.
O modo de emigrar era moi diferente do 
que é agora: antes íaste e non sabías se ías 
volver. A xente saía da aldea na 
adolescencia, só sabendo falar galego e
en Arxentina fálabase castelán.
Moitas das persoas que emigraban eran 
analfabetos, non sabían nin ler un cartel 
para saber a onde tiñan que ir.  Hai 40 

anos atrás, as viaxes eran moito máis 
caras que agora e ao mellor teus pais tiñan 
que vender as súas terras e pagar cos seus 
aforros de anos un billete para Galicia. A 
maioría da xente que emigrou a Arxentina 
quedou alí, e falamos de millóns. “Aínda 
que eu nacín alí, eu sabía que o meu sitio 
estaba aquí” -contounos Alicia. En 
Arxentina hai moitos problemas 
económicos como, por exemplo, que os 
prezos non paran de subir. “Non se poden 
facer plans, porque nunca podes estar 
segura de cantos cartos recibirás como 
xubilación a causa da inflación”. Alí non 
podes camiñar pola rúa co móbil, 
pódencho roubar, e incluso as zapatillas!! 
“O que vexo é que aquí hai un mellor 
reparto na sociedade. Podedes camiñar 
con tranquilidade, hai pouca delicuencia”. 
No ano 2008 tiveron a súa primeira 
profesora de galego alí en Arxentina; 
ningún dos alumnos sabía falar o idioma. 
“A lingua é unha cousa que levamos 

dentro, queiramos ou non, e para falar 
unha lingua hai que perder a vergoña”, 
dicía chea de orgullo. “E tamén hai que 
ter ben amoblada a cabeza xa que é 
cousa de lóxica” -dicía ríndose. 
Despois, non tiveron máis profesores 
de galego. Os alumnos que quedaron 
crearon un grupo chamado “O Terzo 
da Fala.” Dende aquela época, o Terzo 
segue alí funcionando e xuntándose 
para falar galego todos os mércores 
catro horas.
E volvendo ao tema da emigración, 
afirmaba: “A historia da xente que 
subía a un barco e non sabía se ía 
volver ou non, esa historia non a conta 
un libro”, e tamén nos dicía que esa 
xente enviou moito diñeiro para que 
construíran escolas en Galicia. Aínda 
que o que importa é a calidade da 
xente que ensina nas escolas, non o 
edificio onde se ensina, como dixo 
Castelao. Daquela había que educar a 
xente, ensinarlles os coñecementos 
que lles facían falta (sumar, restar, 

multiplicar e dividir, ler e escribir) e de 
cada cen ao mellor unha persoa ía con 
algunha formación. E, ao final, 
contounos que nun colexio de Bos 
Aires con boa reputación no que se 
ensina galego hai matriculados moitos 
coreanos, xa que está situado nun 
barrio onde viven moitas persoas 
desta procedencia. Nese centro, cando 
acaban o que aquí é o Bacharelato, fan 
unha viaxe de estudos a Galicia. 
Comentounos que era moi gracioso de 
ver, porque ao mellor nun grupo de 
trinta persoas, dezaseis eran coreanos 
e escoitar coreanos falando galego era 
moi simpático. E con esa anécdota 
rematou a bonita charla que tivemos a 
honra de recibir.

Iria López Casas - 2º ESO A



Se consultamos o Libro 
de Actas do claustro de 
profesores do I.F.P. de 
Burela do curso 1993-
1994, no punto nº 5 da 
orde do día da sesión do 
17 de novembro de 1993 
encontramos a seguinte 
anotación: "Proposición 
de crear unha asociación 
cultural legalizada coa 
finalidade de realizar 
actividades culturais e así 
poder optar a axudas 
económicas ou materiais 
dos diversos organismos 
oficiais".
A Sra. Directora, Carmen 
Fernández Moreda, 

responde dando o apoio 
da dirección a esta 
iniciativa. Despois de 
escoitar as diferentes 
opinións sobre como 
levar a cabo todas estas 
actividades, acórdase 
axudar a quen isto asina 
para formalizar a 
asociación e que a 
participación sexa por 
parte de todo o 
profesorado.
Aos poucos días 
convócase un concurso 
para poñer nome e 
deseñar un logotipo, 
resultando elixido o nome 
Asociación Cultural Os 

Matos, topónimo onde se 
asenta o instituto. A 
continuación, redáctanse 
os estatutos e envíanse 
ao Goberno Civil de Lugo 
para a súa aprobación, o 
que se fai o día 8 de 
febreiro cando se resolve 
inscribir a Asociación no 
seu Rexistro Provincial.
O 22 de marzo de 1994 
volve reunirse o claustro 
de profesores. No punto 4 
da acta correspondente 
infórmase de que só 
queda pendente dar de 
alta a asociación cultural 
na Delegación de Facenda 
para asignarlle o NIF e, 
posteriormente, na de 
Cultura. Unha vez feitos 
estes trámites 
convocaranse eleccións 
para formar a Xunta 
Directiva. Aínda que a 
Asociación iniciou o seu 
camiño en febreiro de 
1994, os seus membros 
xa viñan realizando 
actividades dende o curso 
anterior, cando 
organizaron a Iª Semana 
Cultural do Instituto. 
Xa legalizada, a 
Asociación leva adiante 
diversas propostas 
(actividades na natureza, 
asistencia a Lugo a 
partidos da liga de 
baloncesto A.C.B. do 
Breogán, etc.) que van ter 
especial variedade na IIª 
Semana Cultural do 
Instituto co seguinte 
programa: Exposición de 

pintura e escultura sobre 
"Os Dereitos Humanos", 
sesión de mimo, 
conferencia sobre Medio 
Ambiente, charla e 
coloquio sobre Primeiros 
Auxilios, talleres de 
fotografía, vídeo e tempo 
libre, marcha ciclista a 
Sargadelos, subida a pé 
ao Monte Castelo con 
xantar e xogos populares.
A Asociación tamén fixo 
xestións para dotar o 
instituto de material 
didáctico. Varias 
entidades doaron lotes de 
libros, vídeos, folletos e 
outros materiais que 
aumentaron os fondos da 
Biblioteca ou dalgún 
departamento concreto.
Durante varios anos 
funcionou o Cine-Club Os 
Matos. Proxectáronse 35 
películas de temática 
variada. Con entrada 
gratuíta, o público 
respondeu con notable 
asistencia, tanto da vila 
de Burela como de 
concellos limítrofes.
No curso 1994-1995 nace 
a Revista Maruxía. Unha 
iniciativa ilusionante que 
tivo unha moi boa 
acollida e que mantén a 
súa cita anual coa 
participación aberta a 
toda a comunidade 
educativa, chegando no 
presente curso ao 
número 25. Varios 
números foron 
premiados en diferentes 

concursos da provincia de 
Lugo e de Galicia.
Publicacións importantes 
tamén son os traballos de 
investigación feitos sobre 
temas relacionados coa 
Mariña de Lugo e con 
Galicia, que tiveron unha 
ampla difusión nos 
medios de comunicación: 
Refráns mariñeiros, 
Medallistas olímpicos 
galegos, O Románico no 
Norte da Provincia de Lugo, 
Faros e balizas da Costa de 
Lugo, Illas e illotes da Costa 
de Lugo, O Gótico no Norte 
da Provincia de Lugo, 
Conventos e Mosteiros da 
Mariña de Lugo.
Outra publicación a 
destacar (coincidindo co 
XX aniversario do 
Instituto) é o libro I.E.S. 
Perdouro, 20 anos de vida.
Sabendo da necesidade 
de abrirse a outros pobos 
e culturas, a Asociación 
organizou en marzo de 
2004 o Encontro 
Multilateral Europeo que 
congregou en Burela 58 
mozos e mozas e uns 20 
monitores de Alemaña, 
Bélxica, Italia e España, 
que puideron compartir 
experiencias, coñecer 
distintos aspectos dos 
respectivos países e 
concienciarse do 
concepto dunha Europa 
unida, con diferenzas 
culturais que debemos 
coñecer e respectar.
Concursos literarios e de 

imaxes son convocatorias 
anuais da Asociación, con 
boa participación por 
parte do alumnado. 
Nestes vintecinco anos, a 
actividade cultural viuse 
incrementada con 
charlas, conferencias, 
proxeccións de cine, 
deportes, publicacións, 
celebracións de San Xoán 
Bosco, música, etc. 
contando coa 
colaboración de moitas 
persoas e institucións, 
que nos axudaron a 
aumentar os 
coñecementos grazas ao 
contacto con diversos 
persoeiros, algun deles de 
recoñecido prestixio en 
diferentes campos.
Hoxe, a Asociación segue 
adiante, co obxectivo de 
axudar na formación 
cultural e humana de 
mozos e maiores.  
En nome da Asociación 
Cultural Os Matos, quero 
agradecer aos socios do 
colectivo e ás distintas 
administracións, 
empresas e persoas a súa 
colaboración ao longo 
destes anos. Para este 
presidente foi un honor e 
un orgullo estar á fronte 
dun grupo tan 
formidable.

Antón Niñe Fernández
Presidente

A.C. “Os Matos”

Primeiro intercambio - curso 2017-2018

Os alumnos de 2º e 3º da ESO partimos o 
luns 17 de xuño para facer un intercambio 
cos nosos compañeiros do Rosal. 

Ao chegar, recibiunos o director do CPI 
Manuel Suárez Marquier e mostrounos un 
pouco as instalacións e as actividades que 
iamos facer os seguintes días. Logo, tamén 
fomos recibidos no Concello do Rosal, no 
que estivemos a charlar un chisco cos 
concelleiros alí presentes. Ao rematar, 
marchamos cara a Tui, onde iamos estar 
hospedados os seguintes días. 

Ao día seguinte pola mañá, almorzamos e 
fomos ao CPI. Ao chegar, organizáronnos 
por grupos, mesturados cos alumnos do 
Rosal, para facer actividades lúdicas ao 
longo da mañá. A media mañá, tivemos un 
acto no Auditorio Municipal do Rosal cun 
mago da zona. Xantamos cos nosos 
compañeiros de intercambio e, pola tarde, 
visitamos os Muíños do Folón e do Picón.  
Despois, tamén visitamos o Museo 
Arqueolóxico do Monte de Santa Trega, 
onde nos explicaron todos os tipos de 
fósiles arqueolóxicos que alí había.

O último día pola mañá estivemos na Praia 
do Muíño cos alumnos do Rosal. A 
mediodía, xantamos nas instalacións do 
CPI  e, ao rematar, despedímonos. Pola 
tarde, visitamos Valença do Minho e Vila 
Nova de Cerveira, dúas localidades 
rodeadas por murallas e situadas en 
Portugal. 

Xa arredor das sete da tarde, iniciamos o 
retorno cara a Burela.

Segundo intercambio - curso 2018-2019

O pasado 28 de abril un autobús con 
procedencia do Rosal chegou ao Porto de 
Burela. Nel viñan trece alumnos e alumnas 
do CPI Manuel Suárez Marquier 
acompañados de dúas profesoras: Loli, 
coordinadora da radio escolar, e Bea, 
responsable da biblioteca. A chegada 
produciuse sobre as 21.00h e alí os 
estabamos esperando uns cantos 
anfitrións do IES Perdouro. Logo de volver 
a vérmonos e falar un anaquiño, os 
alumnos/as do Rosal foron para o hostal 
en que se aloxaban. 

Ao día seguinte, ás 9.00h, chegaron ao IES 
Perdouro, onde foron recibidos por Karina, 
Santiago, e tres alumnos de 4° ESO (Sergio, 
Cristian e Alejandra), que nos encargamos 
de facerlles unha presentación do centro, 
de Burela e da contorna.

Ao longo da mañá, visitaron o conxunto 
histórico de Sargadelos e a nova fábrica. 
Tamén foron recibidos no concello polo 
alcalde, Alfredo Llano.  Á hora da comida, 
os participantes de ambos os dous 
institutos subimos á zona recreativa do 
Monte Castelo. Comemos e gozamos 
dunha xornada de xogos tradicionais. De 
novo na vila, fixemos unha xincana polo 
centro urbano e tivemos tempo de lecer.

Despois dunha cea conxunta, chegou o 
momento da festa con música tradicional 
e baile galego.  Ao día seguinte, visitaban a 
Praia das Catedrais e  Mondoñedo.

 Esperamos que o pasaran moi ben e que 
non tardemos en vernos de novo!

O xoves 11 de outubro, os alumnos de 4º 
de ESO de TIC fixemos un roteiro pola 
Mariña en busca de lugares, construcións 
ou monumentos antigos que son pouco 
coñecidos polos habitantes da nosa 
comarca, co fin de sacar o máximo 
número posible de fotos. Buscabamos 
imaxes para elaborar o calendario do 
centro para o ano 2019.

Saímos do Instituto cara ao concello de 
Trabada. Alí vimos un menhir, datado no 
Neolítico, coñecido como “O Marco da 
Pena Verde”. A continuación, visitamos 
outro lugar do mesmo concello, tamén 
datado no Neolítico, coñecido como “A 
mámoa das Pallaregas”. Esta é unha 
mámoa que tiña soterrado un dolmen
que agora sae ao exterior nun conxunto 
de 4 ou 5 grandes pedras.

Despois, fomos ata A Pontenova. Alí vimos 
a estación, os túneles do tren mineiro e 
aproveitamos para fotografar tamén os 
fornos. O ferrocarril ía dende o centro da 
Pontenova ata o cargadoiro de Ribadeo. 
Funcionou ata a 2ª Guerra Mundial. Agora 
a vía é unha “senda verde", pola que se 
pode pasear, andar en bici… Un dos 
túneles é coñecido como “O túnel da 
Abrela” e mide 173 metros. Logo, 
visitamos a aldea de Vilarxubín, que ten 
menos de 100 habitantes e é un lugar 
adentrado na montaña. O particular desta 
aldea é que case todas as casas están 
conectadas entre si e teñen dous hórreos: 
un da montaña e outro típico da Mariña.



Xa cara á hora de xantar, movémonos ata 
terras mindonienses, onde fomos visitar a 
Biblioteca do Seminario de Mondoñedo. Alí 
atendeunos o reitor desta institución 
relixiosa. Esta biblioteca foi creada a partir 
do S.XVI e está composta polos libros que 
pertencen ao bispado e por outros que 
doou a xente. Está formada por libros de 
distintos tipos e conta con cerca de 30.000 
exemplares. Hai un libro do S.XIII do que, 
en España, só hai tres copias: unha en 
Mondoñedo, outra en Sevilla e a última, en 
Toledo. Outra das xoias desta biblioteca é 
unha biblia de seis tomos escrita en 
diferentes idiomas.

Tamén en Mondoñedo, visitamos a igrexa 
da Orde III, situada na Alcántara, que posúe 
un marabilloso retablo barroco. Trátase 
dunha igrexa de franciscanos, non aberta 
ao público, e que é rexentada por unha 
orde de seglares, é dicir, un grupo de 
persoas que non son relixiosos. Contén as 
imaxes máis importantes da Semana Santa 
de Mondoñedo. A persoa que nos ensinou 
a igrexa é tamén o campaneiro da catedral 
de Mondoñedo. Contounos que a catedral 
ten sete campás grandes e tres máis 

pequenas. Todas están bautizadas e cada 
unha ten, cando menos, tres nomes. A 
campá “Feliciana Aldeodata de Patrocinio”, 
tamén coñecida como “Petra”, que data do  
S.XIV, pénsase que é a máis antiga de 
Galicia.

Despois de xantar, fomos ata o concello de 
Alfoz onde, no alto da montaña, visitamos a 
Pena Abaladoira. É un bolo granítico 
natural e dise que ten poderes máxicos.
No mesmo concello, na parroquia do 
Cadramón, visitamos a Capela de Santa 
Filomena. En realidade é a parte dianteira 
dunha igrexa máis grande que quedou 
destruída no S.XIX.

Xa cara ao final da xornada, visitamos o 
concello do Valadouro. Puidemos ver o 
Dolmen de Padorno, na parroquia de Santo 
Tomé, que data do final do Neolítico. E 
tamén visitamos o Pazo de Gradaílle, que 
pertenceu á familia Bolaño e Saavedra. Foi 
construído no S.XVII na parroquia de Santa 
Cruz e actualmente é dos propietarios do 
diario El Progreso.

Alejandra Alonso Fernández - 4º ESO

O mércores 20 de marzo o alumnado de 
Música de 4º e todo 3º da ESO fixemos 
unha viaxe á Coruña.
Saímos de Burela ás 8:30h e chegamos, 
aproximadamente, ás 10:45h. Xa alí, fomos 
directamente ao Palacio da Ópera.
Entramos ao Palacio e, despois de sentar 
nas butacas, presentaron a todas as 
persoas que participaban no espectáculo 
Palabras con corazón. Tratábase dunha 
montaxe didáctica na que a directora, Lydia 
Botana, mestura distintos estilos musicais 
coa danza, a pintura e a poesía para poñer 
de relevo o poder que poden ter as 
palabras. Trata temas como o respecto 
polas persoas, a empatía e a compaixón, a 
solidariedade entre mulleres e a loita por 
defender os seus dereitos. Empréganse 
varios idiomas e fusiona xéneros musicais 
dende o tradicional ao moderno a ritmo de 
Rap –inicialmente acrónimo de “Ritmo e 
Poesía” (en inglés “ Rhythm And Poetry”)- e 
outros subxéneros como o Dancehall 
pasando pola impresionante técnica do 
Beatbox.
O concerto comezou: unha das artistas ía 
cun cesto cheo de palabras "con corazón" 
para que unha persoa calquera do público 

collera unha, a apuntara nun encerado e 
con ela interpretaran unha canción.
Un tema do que se falou foi a regueifa e 
Cristian Gómez e Sergio Alonso (dous 
alumnos de 4º) saíron regueifar ao 
escenario.
De seguido, cando Sergio e Cristian 
sentaron, os artistas cantaron cancións 
tradicionais cos distintos estilos de música. 
Antes de despedirse, todos nos ensinaron a 
súa especialidade e, para rematar, 
cantaron unha última canción. Todo isto 
mentres que outra artista facía un mural ao 
fondo do escenario.
Logo de saír do Palacio, leváronnos ver 
unha casa moi especial: a "casa Vitur", 
escenario da novela Senlleiras de Antía 
Yáñez, unha escritora de Burela. Despois 
de acabar esa visita, fomos xantar e facer 
unhas compras.
Reunímonos ás 15:30 h na Praza de María 
Pita e alí explicáronnos a súa historia. 
Tamén visitamos máis edificios e lugares: o 
da Real Academia Galega, o teatro Rosalía 
de Castro, a casa onde viviu Rosalía, a parte 
vella da Coruña e a rúa Rego da Auga.

Daniela Enríquez Canoura- 3º ESO



32

Pretendo que a cousa non vaia demasiado enleada, senón que os conceptos queden 
claros, para que dunha vez para sempre non esteamos dando a volta na mente ás mesmas 
ideas e avancemos un paso “todos” na forma de ver o mundo. (Ao dicir “todos”, refírome a 
todos os que nestes momentos estean máis atrás. Por suposto, ao final destas conclusións 
quedarán máis atrás, pero terán avanzado un paso, que é do que se trata). 

A idea vén a conto porque todas as disensións orixinadas nesta sociedade caen sempre 
nunha circunferencia, é dicir, que ao final volvemos ao punto de partida, isto é, a 
quedarnos todos coa idea primaria, sen tratar de facer unha análise da idea do noso 
interlocutor (na maioría dos casos considerámolo un rival, incluso). Para non aceptar as 
ideas que nos veñen dos demais usamos toda clase de teorías (máis se poderían chamar 
“triquiñuelas”). Por exemplo, as persoas de certa idade que disenten da opinión dunha 
persoa nova, fano en plan paternalista, dicindo que eles teñen moito que ensinar da vida e 
que saben cal é a que eles chaman “razón”. Acaba de saír a escena unha palabra moi 
bonita e que é a clave de todo o 
problema -A RAZÓN-. Se a 
encontramos, sospeito que os 
problemas deste mundo están 
solucionados. Nestes momentos, a 
palabra razón significa intereses de 
grupo. Isto é: oímos a unha persoa 
falar e esteamos ou non de acordo 
no que di, do que si nos daremos 
conta é de que, de acordo cos seus 
intereses ou cos do seu grupo 
(empresa, equipo, etc), ten razóns 
para falar así. Acaba de xurdir outro 
concepto interesante, que 
chamaremos “punto de vista” e que 
non é máis que saber ver o interese 
que o noso interlocutor ten para 
falar dunha determinada maneira. 
Ese, o interese, será o seu punto de 
vista. O interese ou punto de vista 
que fai a unha persoa pensar dunha 
forma e expoñer ese pensamento 
mediante a palabra ou escritura vén 
determinado por diversos factores, 
entre eles a educación. A educación 

é un factor que predomina na forma de pensar de bastantes persoas e do que non se 
separan nunca. Sempre pensarán así porque o aprenderon de alguén ao que eles 
consideran como un ídolo, o cal pode ser unha persoa ou un conxunto de ideas (modelo 
de sociedade) ou as dúas cousas unidas, que xeralmente é o que acontece, aínda que 
ocupando un lugar privilexiado o ídolo persoal.

A educación é a arma esgrimida para perpetuar calquera modelo de sociedade posto que 
os estamentos que a rexen encárganse de facer o lavado educativo a toda persoa desde a 
súa máis tenra idade, ensinándolle só e exclusivamente ese conxunto de ideas co que 
definimos o “modelo de sociedade”, anulando así a súa capacidade creativa, capacidade 
que, desenvolvida convenientemente, imparcialmente, se se quere dicir así, podería 
axudar a encontrar a razón que tanto buscamos e tanto nomeamos nas conversacións, ou 
no peor dos casos esta capacidade non entorpecería a outras máis privilexiadas que fosen 
capaces de aproximarse a ela máis rápido.

Se algunha persoa sobrevive á fase educacional, ou sexa, conserva algo da súa capacidade 
creativa, pode suceder:
a) Que ataque algunha das ideas que compón o modelo de sociedade e acepte as que a
    súa creatividade considera boas.
b) Que rompa mentalmente coa sociedade, é dicir, que non acepte ningunha das súas
    ideas (polo menos ningunha das de maior peso na definición desa sociedade), pero
    materialmente se adapte a ela facendo unha vida vexetativa normal.
c) Que rompa mental e materialmente co modelo de sociedade, subsistindo unicamente
    nel. A este tipo designarémolo coa palabra "revolucionario".

José Manuel Barcia Fernández
Profesor do CM de Instalacións de Telecomunicacións

Os alumnos e alumnas de 3º ESO, o 
venres 11 de xaneiro, asistimos a un 
obradoiro de elaboración de papel.
Unha das monitoras, ao comezo, 
falounos dos diferentes tipos de papel: 
de algodón (faise con algodón, fibra de 
liño e millo), de esparto e de palla. Para 
o secado das follas de papel precísanse 
dúas ou tres semanas e, para conseguir 
que este saia branco, hai que eliminar a 
lignina, que é o que escurece o papel co 
paso do tempo. O papel feito con 
algodón non leva lignina, por iso é tan 
branco.
Para eliminar a lignina pódese utilizar 
cloro ou sosa caústica. Ela prefire a sosa 
caústica porque se neutraliza con 
vinagre e, ao eliminalo, non dana o 
medio ambiente. O proceso consiste en 
lavados continuos ata que a auga saia 
completamente limpa. Despois, 
comezamos as prácticas do obradoiro 
dividíndonos en dous grupos: en cada 
un deles había tipos distintos de fibra. 
No meu grupo, tivemos fibra de liño, o 
cal é máis groso e forte que o algodón. 
Cortamos as fibras en anacos pequenos 
e botámolos nunha tina. Mentres, as 
monitoras colgaron un cordel dunha 
punta á outra da aula. Cando 
rematamos, tivemos que encher a tina 
de auga para hidratar a polpa. Cun 
batedor remexemos todo e despois 
metemos os dous bastidores (marcos de 
madeira, un con malla e outro sen ela) 
na tina e sacámolos ao momento se 
tiñan a mestura sobre eles; a conti-
nuación, colocámolos sobre a fliserina. 
Logo, prensamos o papel para sacarlle o 
máximo de auga posible antes de 
colgalo no tendal para o seu secado.

Zaira Morandeira Rey - 3º ESO



O pasado mércores 13 de febreiro os alumnos e alumnas de 1º e 2º de 
Bacharelato acudimos á X Olimpíada de Xeoloxía, que tivo lugar en Viveiro.
Os equipos de Xeoloxía mais as profesoras acompañantes, saímos de Burela 
ás 11:00 da mañá cara a Viveiro. Ao chegar alí, tomamos unha serie de 
fotografías co resto de participantes da proba procedentes do IES Ortigueira, 
o IES María Sarmiento e o IES Vilar Ponte.
A proba práctica comezou sobre as 12:00 da mañá despois dunha serie de 
explicacións que deron os organizadores do evento. Nesta primeira proba, 
tivemos que facer unha xincana en equipo pola zona costeira de Covas. Cada 
equipo, integrado como máximo por catro persoas, tiña que ir resolvendo e 
respondendo a unha serie de preguntas  en cada posto seguindo un 
percorrido. Toda a información viña nunhas carpetas que nos deu o comité 
organizativo ao principio. Ao remate da proba, cada equipo entregou a súa 
carpeta coas preguntas e marchamos xantar, xa que eran as 13:45 e ás 15:00 
tiñamos que estar no centro de Viveiro para a realización da proba teórica 
tipo test. Ao seu remate, todos os alumnos e alumnas de Burela saíron 
totalmente contentos do exame, xa que acertaran a maioría das cuestións.
Despois dun descanso, comezamos o roteiro organizado pola cidade de 
Viveiro no que nos ensinaron as partes máis destacadas e dignas de coñecer.
Para rematar o día, acudimos ao teatro de Viveiro onde tivo lugar a entrega 
de premios e diplomas. Aínda que o Perdouro se esforzou para conseguir o 
primeiro premio, que era o pase ao Campionato Nacional de Xeoloxía que 
terá lugar en Cáceres, os gañadores foron os institutos de Viveiro.
A pesar disto, marchámonos moi contentas e contentos pola nova 
experiencia e a cantidade de coñecementos que adquirimos.

Elena Enríquez Peralta - 2º Bacharelato

O venres 22 de febreiro visitou o IES 
Perdouro a escritora e ex-alumna do 
centro, Antía Yañez, e os alumnos de 2º 
ESO fixémoslle unha entrevista:

- Por que che gusta tanto escribir?
- Gústame escribir porque de pequena 
gustábame moito ler, pero todos os libros 
que lía, para min, tiñan algo que cambiaría, 
entón comecei a escribir para poder facelos 
ao meu gusto.

- Como descubriches que tiñas un don 
para escribir?
- Eu chamaríao facilidade, non don, pero 
descubrino cando ía en 3º de carreira e 
como non me gustaba moito o que estaba 
estudando, comecei a escribir.

- Se non che gustaba estudar esa 
carreira, por que a elixiches?
- Elixina porque non sabía o que estudar 
cando acabei o bacharelato e como me 
gustaba A Coruña, mirei as carreiras que 
había e como a carreira con máis saídas 
laborais era enxeñería, comecei a estudar 
iso. Acabeina, pero logo dediqueime á 
literatura.

- Cal foi o primeiro libro que 
publicaches?
- O primeiro libro que publiquei foi O 
Misterio de Portomarín no 2016, pero 
escribín moitos relatos curtos para a 
biblioteca de Burela e para outros 
certames.

- Os teus pais apoiáronte na decisión de 
ser escritora?
- Ao principio eles crían que escribir non 
me ía dar de comer, pero agora apóianme 
porque ven que me gusta o que fago e 
aínda que me gustaría vivir só da escritura, 
por agora teño que facer outras cousas 
como traballar nunha academia e ir dar 
charlas a colexios e institutos.

- Acórdaste dos primeiros libros que 
liches? Con que idade ?
- Os primeiros libros que lin non os recordo 
porque era moi pequena, pero Agustín 
Fernández Paz para min foi un referente 
escribindo en galego e, despois, a saga de 
Harry Potter, que me gustaba moito xa que 
crecín canda o personaxe.

Por Irene Basanta Díaz - 2º ESO A

- Cal é o teu autor favorito agora 
mesmo?
- Agora mesmo é Arantza Portabales e 
tamén me gusta Nuria Varela (que escribe 
ensaios) pero, se me preguntas a semana 
que vén, seguro que che digo outros 
distintos.

- Por que escolliches Portomarín para 
ambientar o teu libro?
- Escollín Portomarín porque os meus avós 
son dunha aldea de preto de alí, en 
Paradela, e cando pasaba por Portomarín 
imaxinábame baixando ao río e 
descubrindo tesouros.

- É verdade que se atopou un cadáver en 
Portomarín?
- Non, iso foi a miña imaxinación e, como 
dixen antes, imaxinábame atopando 
tesouros no río, pero despois cheguei á 
conclusión de que as persoas que viviron 
alí, ao ter que abandonar as súas casas, 
levarían todos os obxectos valiosos 
consigo, así que cambieino por un cadáver 
para facelo máis real.

- Os personaxes dos teus libros son 
reais?
- En Senlleiras hai personaxes reais, pero 
ideei moitos personaxes baseados en 
persoas reais, por exemplo, os 
protagonistas d’O Misterio de Portomarín, 
están baseados nos meus veciños.

- É verdade que vas publicar un libro 
ambientado en Burela?
- Si, a segunda parte d’O Misterio de 
Portomarín, que se titula O Misterio do 
Torque de Burela e sae en abril.

-Por que o fixeches ambientado en 
Burela?
- Porque eu, de pequena, sempre quixen 
ler libros sobre Burela, pero non había, 
entón decidín facer eu o meu.

- Viaxaches a algún sitio para buscar 
inspiración?
- A ver, fun a Portomarín, aínda que xa 
estiven alí máis veces, pero agora quero ir  
visitar un manicomio abandonado para 
ambientar a miña próxima historia.

- Como te documentaches para escribir 
Senlleiras?
- En Senlleiras (que está inspirado nun 
podcast de 4º Milenio) sabía que tiña que 
haber unha morta, unha pantasma e unha 
historia do pasado e inventei unha trama 
arredor da violencia de xénero.

- Cantas edicións e cantas copias 
vendidas teñen os teus libros?
- Senlleiras ten 3 edicións e vendemos máis 
de 2000 exemplares e O Misterio de 
Portomarín ten 5 edicións e tamén 
vendemos máis de 2000 exemplares.

- E canto tempo tardaches en escribilos?
- Senlleiras tardei 5 meses e O Misterio de 
Portomarín, 3 ou 4.

- Cal é dos libros que publicaches ti o 
teu favorito?
- Esa é unha pregunta moi difícil de 
contestar; ao Misterio de Portomarín téñolle 
un cariño especial porque foi o primeiro 
libro que escribín, pero non teño ningún 
favorito.

- Cantos libros levas escritos, aínda que 
non os publicaras?
- Escribín 5 libros en 4 anos e moitos 
relatos.

- Que xénero literario che gusta máis 
escribir?
- Eu escribo novelas e relatos porque a 
poesía paréceme dun nivel superior.

- Gústanche máis os libros de papel ou 
os electrónicos?
- Aínda que os electrónicos son máis 
prácticos, gústanme máis os de papel 
porque me agrada o seu olor e gústame 
ver cantos teño, xa que tamén os 
colecciono. Pero penso que dá igual o 
formato porque a min engánchanme
igual uns que os outros.

- E cal é o teu horario para escribir?
- A verdade é que non teño, xa que vou 
por tramos. Hai meses que non escribo 
nada e outros nos que escribo mañá, tarde 
e noite por medo a que me esquenzan as 
ideas.

- E para que idade che gusta máis 
escribir?
- Segundo as ideas que teña, escribo para 
un público ou outro. Sabía que Senlleiras ía 
ser para un público adulto polos temas 
que se tratan e O Misterio de Portomarín 
para un público xuvenil porque xa hai 
moitas novelas de investigación para 
adultos pero non tantas para nenos; aínda 
que case todas as miñas ideas son para 
libros xuvenís. Será porque aínda me sinto 
unha nena!

Despois da entrevista que lle 
realizamos, preparada por todo o 
alumnado de 2º de ESO, quedamos
con moitas ganas de ler a súa seguinte 
novela, e máis estando ambientada en 
Burela. 

O pasado sábado 11 de maio puxemos rumbo a Francia os 
alumnos e alumnas de terceiro da ESO.
A primeira visita caeu en domingo no parque temático de 
Futuroscope en Poitiers, un parque no que destacan as súas 
atraccións de realidade virtual.
A segunda visita é unha das máis esperadas pola maioría do 
alumnado: foi a Torre Eiffel. Tivemos a gran sorte de subir ata o 
terceiro andar e poder divisar a fermosa paisaxe da capital 
francesa. Despois, demos un paseo turístico en bateau mouche 
polo río Sena. Destacaría a catedral de Notre Dame, entre 
outros moitos monumentos, pola súa recente repercusión 
mediática por culpa dun terrible incendio.
O martes xa nos erguemos coas pilas cargadas porque 
sabiamos que nos tocaba unha visita longa, e unha das máis 
fermosas, a visita ao castelo de Versalles. Percorremos os 
fermosos xardíns, os palacetes, a aldea da raíña ata rematar o 
día na galería dos espellos do gran Palacio do Rei Sol.
O día seguinte non foi menos importante. Realizamos unha 
visita aos museos d’Orsay e Louvre trasladándonos en metro 
pola cidade de París. Tamén tivemos a oportunidade de ver 
algúns lugares emblemáticos como o Arco do Triunfo dende o 
autobús mentres que observabamos o ritmo frenético da urbe e 
acabamos o día en Montmartre merendando unha crêpe.
A modo de despedida, o último día foi moito máis lúdico. Tocaba 
impregnarse de maxia no parque de atraccións Disneyland e 
cando nos quixemos dar de conta xa era hora de voltar á casa, 
así que o 17 de maio partimos de regreso ás sete da mañá.
O poder estar en contacto co que tratas nos libros de texto, xa 
non só de francés, senón de plástica, historia e outras moitas 
materias, é unha gran oportunidade. Din que viaxando 
apréndese e realmente que estas sensacións que non se poden 
estudar nos sexan ofertadas no noso centro é unha gran sorte 
que nunca chegaremos a esquecer.

Para máis información:

as revistas en PDF están en
www.iesperdouro.gal

Alejandra Alonso Fernández - 4º ESO

FROM: Toni Galdo

TO: Aarón Artime Hernández, Andrea Barro Rodríguez, David 
Basanta González, María Basanta Rañón, Cristina Blanco Basanta, 
Mario Cordido García, Ángel Cayón Fernández, Teresa Crego Deán,  
Claudia Díaz Suárez, Elena Enríquez Peralta, Antía Fanego Lestegás, 
Pedro Artai Fernández Padrón, Kesia Galdo Lorigados, Hugo López 
Díaz, Lucía López López, Denís Maseda Ares, Antón Mazaira López, 
Julián Moreno Vizoso, Diego Pardo Couto, Mirella Ramos Vázquez, 
Andrea Rivas Villarquide, María Riveira Teijeira, Tania Valiña Eijo.

SUBJECT: Despedida 2º BAC

E un ano máis toca despedirse… Nesta ocasión, remata a etapa no 
instituto unha promoción excepcional non só no aspecto académico, 
senón tamén na súa calidade como persoas. Ao longo desta etapa 
souberon sacar o maior proveito posible tanto ás clases como a 
todas as actividades propostas polo centro e ás viaxes que fixeron. 
Ademais foi marabillosa a súa experiencia en xeral como estudantes 
e como parte dun grupo (the pineapple). Para o profesorado foi moi 
satisfactorio ver os vosos resultados e, neste momento, sentímonos 
moi orgullosos do voso paso por este centro, das vosas vivencias 
como grupo, dos vosos valores e, por suposto, botarémosvos moito 
de menos. Así que simplemente nos queda dircivos... MOITÍSIMA 
SORTE NESTA NOVA ANDAINA e… ATA SEMPRE.

O día 3 de maio do 2019  o alumnado de 1º da ESO desprazámonos a Ribadeo para participar no 
Correlingua deste ano. O traxecto que tiñamos que percorrer ía desde a illa Pancha ata o centro de 
Ribadeo. Como nesta edición non se puido celebrar a carreira, fomos todos andando. Pareceunos 
unha actividade moi entretida, porque na camiñata interactuamos con moitos rapaces doutros 
colexios e institutos.

Cando chegamos ao Cantón e estabamos todos xa reunidos, a presentadora do acto empezou a 
pasar lista dos colexios e institutos e nós fomos os que máis alto contestamos a súa chamada. 
Despois, comemos algo e, ao acabar, houbo un concerto en directo. Durante o concerto había 
moitos nenos e nenas bailando e pasándoo moi ben. Algúns unímonos ao resto de nenos e nenas
e bailamos con eles. Cando rematou,  volvemos ao autobús e chegamos a Burela sobre as dúas.
Foi unha viaxe moi divertida.

Luna Alonso López-Leitón - 1º ESO

